
Павел Піліпавіч Дубашынскі (1931 – 2000) – народны артыст Беларусі (1989). Акцёр Беларускага тэатра юнага гледача (1955-1967), акцёр Нацыянальнага акадэмічнага тэатра імя Янкі Купалы (1967- 2000).
Беларускі Дзяржаўны тэатральны інстытут скончыў у 1955 годзе ў майстэрні Л.І. Мазалеўскай і І.Ф.Ждановіч. Найбольш значныя ролі: Леўшын “Урачы”, Жорж “Гімназісты”, Кароль “Снежная каралева”- у дыпломных спектаклях; Жухрай “Як гартавалася сталь”, Жыльберт - Караколь “Горад майстроў”, Уладзімір Аляксандровіч “ Аркадзь Жыгалкін”, Валодзя “Юныя мсціўцы”, Аляксей “Па поклічу сэрца”, Лявон “Папараць-кветка”, Адась “За лясамі дрымучымі”,Фёдар Жыгліцкі “Над хвалямі Серабранкі”, Прысыпкін “Клоп”- у Тэатры юнага гледача, граф дэ Мірмон “Лесвіца славы”, Пракоп “Рудабельская рэспубліка”, Ломцеў “Таблетку пад язык”, Гастрыт “Вечар”, Дабрыян “Брама неўміручасці”, Глахуна “Закон вечнасці”, Стэфан “Бура”, Земляніка “Рэвізор”, Ухватаў “Пагарэльцы” і іншыя.


Павел Дубашынскі стварыў шмат яскравых вобразаў у студыі радыётэатра, на тэлебачанні і кіно…

У ноч з 1 на 2 красавіка 2000 года любімец гледачоў Купалаўскага тэатра народны артыст Беларусі Павел Піліпавіч Дубашынскі добраахвотна сышоў з жыцця, пакінуўшы пасля сябе жонку, дачку Ірыну і сына Юрыя. 

Пахаваны на Паўночных могілках у Мінску. Шляхам намаганняў сяброў, знаёмых, тэатральных дзеячаў 11 ліпеня 2011 года на магіле П.П.Дубашынскага быў устаноўлены помнік.

…Кажуць, што сапраўдны талент нараджаецца раз у сто гадоў( а можа і болей). А тут на нашу шаркаўшчынскую зямлю, мабыць, спусціўся з нябёсаў незвычайны чалавек. І куды? У далёкай ад абласной і рэспубліканскай цэвілізацыі, у невялікую вёску Гарбуны, якая, на жаль, з цягам часу спыніла сваё існаванне і адзіным прадаўжэннем яе, цэнтр гаспадаркі вёска Пялікі.

Прайшло шмат гадоў, але засталіся тыя, хто памятае свайго таленавітага земляка і цяпер дзеляцца ўспамінамі. Гэта Радзіён Юльянавіч Ліпскі, які сядзеў за адной партай з Паўлам, аднакласнікі яго Леангіна Баляславаўна Шарсцень, Леанід Іванавіч Ананіч, шаркаўчанка Надзея Васільеўна Паляк і іншыя.

…Роўная асфальтаваная дарога мае накірунак з Шаркаўшчыны на Полацк. Па левы бок, на схіле ад дарогі нясе, пятляючы, блытаючыся сярод зараснікаў і кустоў свае воды, рака Дзісёнка. Здавён мясцовыя жыхары так ласкава называюць Дзісну. Направа – чыгуначнае палатно. Адразу за гарадской рысай пачынаюцца землі адкрытага акцыянернага таварыства Даватарскі. Уздоўж шасейнай дарогі адзін за адным выстраіліся дамы, пабудаваныя на дзяржаўныя сродкі  для жыхароў аграгарадка Пялікі. Прайшла перабудова мясцовасці, перакрэслілі зямельныя плошчы, памянялі межы гаспадаркі.

Але вернемся на некалькі дзесяткаў гадоў назад і з дапамогай старажылаў прыгадаем той момант, калі жыў на гэтай зямлі знакаміты чалавек – Павел Піліпавіч Дубашынскі. У сваіх асабістых дакументах ён пісаў: месца нараджэння вёска Гарбуны. Яна была раскінута ўздоўж і ўшыркі, за пару кіламетраў ад мястэчка Шаркаўшчына. Хутчэй за ўсё гэта былі хутары адзін каля аднаго і калі хутарская сістэма ліквідавалася, іх назвалі вёскамі, такая была доля і Гарбуноў. На ўзвышшы, непадалёку ад чыгуначнага палатна стаяла сціплая сядзіба Дубашынскіх. Над самай рэчкай праходзіла вясковая пешая дарога, дзе можна было праехаць толькі на кані, запрэжаным у калёсы, а зімой – у сані. (Гэта цяпер яе ўзнялі вышэй і стала асфальтаваная праезджая дарога). Людзі хадзілі ў мястэчка пешшу, а ў святы, ці ў кірмашовы дзень запрагалі каня ў лінейку, па святочнаму ўпрыгожаную, і адпраўляліся цэлымі сям’ямі за пакупкамі, збытам вырашчанага на сваім прысядзібным участку ўраджаю, за пачастункамі, або прыемна правесці, пасля цяжкай сялянскай працы, час.

Кожны гаспадар меў свой зямельны надзел, вёў хатнюю гаспадарку. На адным з такіх хутароў, прымкнутым да вёскі, у дружнай, працавітай сям’і Піліпа Міхайлавіча і Канстанцыі Станіславаўны 14 сакавіка 1931 года нарадзіўся жаданы хлопчык Паша. Быў у іх старэйшы сын Пётра (у вайну яго забілі немцы), дочкі, рана паміралі.

Калі Паўлу споўнілася сем гадоў, ён пайшоў у Пялікаўскую чатырохгадовую школу. 

Успамінае той час Радзіён Юльянавіч Ліпскі: “Пры тых Саветах школа была, дзе цяпер жывуць Багданёнкі. Пры немцах яе спалілі. Але знайшлася сям’я ў вёсцы Дубавое, у якіх была вялікая хата і адзін канец яе адпусцілі пад школу. Пры Польшчы хадзілі ў школу ўсе вясковыя дзеці да 14 год. Навучанне вялося толькі на польскай мове з усталяваннем Савецкай улады на тэрыторыі Заходняй Беларусі 17 верасня 1939 года. Новая сістэма адукацыі прадугледжвала перамяшчэнне вучняў на адзін год ніжэй з-за таго, што школьнікаў трэба было вучыць па - беларуску.

Суровае лета 1941 года і к восені мясцовасць была акупіравана нямецка-фашысцкімі захопнікамі. Але дзеці працягвалі вучыцца ў школе. Немцы нас адсадзілі ў першы клас. Пры немцах вучыліся ў школе па-беларуску. Памятаю, як адзін з настаўнікаў заходзіў у клас і падняўшы руку ўгору, вітаў нас словамі:”Жыве Беларусь!”

Настолькі мова пераблыталася, што дома размаўлялі, як кажуць, на “трасянцы”, на сваёй, вясковай, польска-беларускай. Закончылі чатыры класы школы ў 11 - гадовым узросце.

Паша адрозніваўся ад усіх вучняў добрай вучобай, быў дабрадушны і спагадлівы. Яму ўсё лёгка давалася. Калі хто з нас не паспяваў з вучобай, заўсёды дапамагаў. Да таго ж ён добра маляваў, спяваў. Памятаю, як задала мне настаўніца намаляваць каня. Я варочыў аркуш паперы то ў адзін, то ў другі бок і не ведаў з чаго пачаць. Заўважыў маю разгубленасць Паша і тут жа намаляваў каня, як жывога. А я за яго працу атрымаў пяцёрку”.

Прыгадвае Леанід Іванавіч Ананіч: “У вольны ад заняткаў час, мы заўсёды дапамагалі бацькам па гаспадарцы. У тыя часы касілі ўзрэчча каля Дзісёнкі – рыхтавалі сена на зіму жывёле. Бацькам дапамагалі і ніхто не лічыў гэта за цяжкасць. Павел з бацькам на лодцы пераплывалі раку і касілі там траву, сена перапраўленае на свой бок, перавозілі на конях да дому. Мы, дзеці пасвілі статак (адбывалі радоўку), гулялі разам у простыя гульні, захапляліся прыгажосцю мясцовых краявідаў. Але Паша быў нейкі своеасаблівы. Загледзецца на неба, як ходзяць па ім хмаркі, прыслухваўся, як спяваюць птушкі і сам ім падпейваў”.

Прыгадвае Леангіна Баляславаўна Шарсцень. “Як цяпер бачу яго ў нашым класе. А прыходзіў ён заўсёды акуратны, апрануты ў шэры кіцель, пашыты з вайсковага шынеля з радам бліскучых гузікаў. Паша быў круглы пяцёрачнік. Кіраваў гурткамі, якія ствараліся пры школе. Ён ужо тады вызначаўся своеасаблівым голасам, цікавіўся акружаючым наваколлем. Калі ён толькі заходзіў у клас, нам было весела і цікава”.

Калі хрушчоўская сістэма ў 1961 годзе прымусіла хутаран пераязджаць ў вёскі, Дубашынскія перавезлі свой “хутар” у Шаркоўшчыну. Знаходзіўся дом насупраць цяперашняга Дома Саветаў. Непадалёку ад іх дома быў касцёл (пры Саветах яго разбурылі), куды Канстанцыя Станіславаўна хадзіла па святах маліцца. А бацька, Піліп Міхайлавіч, разам з сынам - у царкву (Былі дзве, яны і захаваліся да сённяшніх дзён).


Павел закончыў Шаркоўшчынскую дзесяцігодку і вырашыў паступаць у тэатральны інстытут. З першага разу не ўдалося, пэўна, падумалі: “Куды тут вяскоўцу?!” Год працаваў у зямельным аддзеле райкама. Мара стаць артыстам Дубашынскага не пакідала ўвесь час, тым больш, што Бог надзяліў яго такім рэдкім голасам. А тут штуршком паслужыў яшчэ такі факт. Мясцовы кінамеханік паведаміў, што ў Шаркоўшчыну прыехаў тэатр з Ленінграда. Гэта была невялікая трупа Александрынкі (Ленінградскі тэатр імя А.С.Пушкіна) з двума спектаклямі: “Каварства і каханне Ф.Шылера і “без віны вінаватыя А.Астроўскага. Тэатр ускалыхнуў у душы сялянскага хлопца высокія пачуцці, а ігра знакамітых акцёраў умацавала жаданне і імкненне стаць акцёрам. Павел Дубашынскі зноў адправіўся ў Мінск. “Я вазьму сваім тэмбарам голасу” – запэўніваў ён бацькоў і сяброў. Сапраўды, яго голас вызначаўся сярод тых, хто быў у яго акружэнні.

У 1951 годзе вясковы хлопец, адзіны з нашага раёна (больш артыстаў не было і няма) атрымаў студэнцкі білет у Беларускі тэатральны інстытут у майстэрню Л.І.Мазалеўскай і І.Ф. Ждановіч. Сярод дваццаці студэнтаў Павел вылучаўся творчай энергіяй, з’яўляўся душой курса. На студэнцкіх вечарынах, “капусніках”, ён спяваў пад гітару вясёлыя песні, чытаў вершы. Яго хутка прыкмецілі ў тэатральным асяроддзі і ўжо на другім курсе запрасілі на радыё, дзе ён вельмі адчувальна прачытаў верш “Мужык” Я.Купалы. З таго часу і да апошніх гадоў жыцця яго голас заўсёды гучаў у эфіры.

Чытаў абразкі, навэлы, з асабістага жыцця, напісаныя самім і здымаўся ў кіно. Першы ўзлёт артыста быў спектакль “Трыбунал” па п’есе Андрэя Макаёнка, дзе ён сыграў ролю нямецкага афіцэра. Пасля роль у “Браме неўміручасці” Кандрата Крапівы і многія іншыя.

У 1966 годзе П.П.Дубашынскаму было нададзена ганаровае званне заслужанага артыста БССР. А з 1967 года супрацоўнічаў з Беларускім радыё. Акцёр быў яркага і самабытнага таленту, абаяльны, шчыры, з добрым пачуццём гумару, яго выразная акцёрская пластыка, адпрацаванасць кожнага жэста і непаўторная інтанацыя заўсёды захаплялі гледача. Меў большыя грошы і з’явілася тады магчымасць купіць машыну “Масквіч”. “Круцейшай за сваё жыццё ён і не набыў. Затое з гонарам прыязджаў на сваім “Масквічу” у Шаркоўшчыну. Прыгадвае Надзея Паляк: “Бывала паставіць сваю аўтамашыну каля самага ўскрайку дарогі, а то заедзе ў двор шматкватэрных дамоў, дзе я і па сённяшні дзень жыву, сам ідзе ў госці да Бурчыкаў. З Алегам Піліпавічам ён хадзіў разам у школу. Яго жонка Алена Генрыхаўна Бурчык была дырэктарам Шаркаўшчынскай СШ №1 (адыйшлі абодва з жыцця). Звычайна Павел прыязджаў адзін (раз толькі бачыла іх з жонкай). Яго вельмі ўсе любілі ў нашай акрузе, бо ён быў не толькі абаяльны, але ж і цікавы субяседнік, не абыйдзе ні малога, ні старога, каб нейкім словам не зачапіць”.

У 1989 годзе П.П.Дубашынскі атрымаў званне народнага артыста Беларусі за па-майстэрску сыграную ролю ў кіно. Знакаміты на ўсю краіну і за яе межамі артыст, не быў ганарлівым, ён вельмі любіў і паважаў сяброў, сваіх бацькоў, запрасіў іх пажыць у Мінску. Згадзіліся, але доўга там не затрымаліся, хутка вярнуліся ў Шаркоўшчыну. Пэўна, так падказваў Усявышні, каб быў такі куточак, куды была б магчымасць прыехаць часам на сваю радзіму, дзе прайшло дзяцінства і юнацтва.

Час няўмольна бяжыць, адыйшлі ў свет іншы бацькі, але Павел не траціў сувязі з роднымі мясцінамі, сябрамі і знаёмымі, улюбёны ў свой родны край, малую радзіму, дзе прайшло дзяцінства і юнацтва, не магло не пакінуць глыбокі след у душы. Прыгадвае Надзея Паляк:” Калі ў 1957 годзе зноў жа сустрэліся з Паўлам Дубашынскім у Шаркоўшчыне, я стала хваліць яго, як знакамітага артыста. Зайшла гаворка пра спектакль “Обальскія падпольшчыкі”. “А вы запомнілі Валодзю Язавітава, хлопчыка ў белай кашулі? Гэта ж быў я,” – не без гонару сказаў Павел Піліпавіч.

Будучы ў водпуску, ён прыязджаў у Шаркоўшчыну, затрымліваўся ў сям’і Бурчыкаў, або ў Рамана Сцяпанавіча Кудрына – Героя Савецкага Саюза, з імі было аб чым пагаварыць, выявіць тэмы для напісання сваіх твораў, нешта выкарыстаць пры ігры на сцэне. А каб, як кажуць, расслабіцца, ехаў у вёску Гарбуны, Пятровічы. Там сустракаўся з рыбакамі, дзе, як і ён захапляліся рыбнай лоўляй. Спыняўся Павел у сям’і Марыі Сцяпанаўны Цітовіч. Калі не стала магчымаці быць у іх, пасябраваў з сям’ёй яе сястры Любові Сцяпанаўны Мацук. А вось з сынам (Любоў Сцяпанаўна была настаўніцай) Віталіем Вітальевічам, журналістам мясцовай газеты, звяла рыбалка. Хоць Віталій на 13 гадоў быў маладзейшы, яны мелі агульныя інтарэсы, ды і жыў ён у Пятровічах, суседняй вёсцы ад Гарбуноў. На наступны дзень пасля рыбалкі Павел Піліпавіч прыходзіў у рэдакцыю. Ужо з парога чуўся яго своеасаблівы тэмбар голасу, які прымушаў нас адкрываць  дзверы пакояў рэдакцыі, каб перакінуцца хоць словам з такім своеасаблівым чалавекам. Мне шанцавала больш за іншых: я загадвала сельскагаспадарчым аддзелам рэдакцыі, а Віталій Мацук быў у маім аддзеле карэспандэнтам.


Аднойчы надарылася такая магчымасць шаркаўчанам, калі артыст тэатра і кіно, якія мы не раз глядзелі па тэлебачанні, слухалі па радыё, па запрашэнні раённай улады, з’явіўся на сцэне раённага Дома культуры. Глядзельная зала была перапоўнена да адказу. На чыстай, сакавітай беларускай мове, ён вёў размову з прысутнымі. Адзін на працягу двух гадзін чытаў маналогі, дэманстраваў урыўкі з кіно, адказваў на пытанні, расказваў анекдоты, свабодна, не прымушана гаварыў з кожным, каго ён цікавіў, настолькі, што не хацелася пакідаць залу.

Пасля імпрэзы, творчыя людзі раёна запрасілі госця ў пакой клуба на кубачак гарбаты. Столькі было пытанняў да Паўла Піліпавіча ад кожнага з нас, што ён толькі паспяваў адказваць, але і ўносіў сваё, нам невядомае, праз анекдоты, маналогі. Неяк само сабою, усе прысутныя, а было нас каля 10 чалавек, разам з ім перайшлі на нашу родную, беларускую мову.

Думалі, збяромся гадзіны на дзве-тры. А засядзеліся да раніцы наступнага дня. Расхадзіцца не хацелася. Прыгадвалі, гаварылі, сустрэлі світанне. Адзін з нас, настаўнік, прыхільнік роднай мовы, Ігар Славаміравіч Дземідовіч так расчуліўся, што зняў з шыі свой святочны гальштук і падарыў народнаму артысту. Шкада, што гэта наша такая цудоўная, незабыўная сустрэча з Паўлам Піліпавічам Дубашынскім была апошняй.

Аднак мы сачылі за прэсай, за яго выступленнямі. Калі стаў падводзіць голас, пачаў пісаць. Вось што пра гэта выказаў Уладзімір Караткевіч: “Першы візіт, якому рады. Прыйшоў Павел Дубашынскі. Пайшоў вечарам. Адзін з самых таленавітых людзей, якіх я ведаю. І не толькі, як акцёр, ён якраз менш за ўсё грае, хіба толькі сваю слаўную душу. Гэта як… дзяцькі такія бываюць на вёсцы: гавораць – заслухаешся, салавей, калі можна сабе ўявіць салаўя з пачуццём гумару, і ўсё гэта робяць, як кажуць, не для хлеба куса, а для пана Езуса.

Расказаў такія гісторыі, што смяяцца і плакаць хацелася – і жывая праўда, якой не выдумаеш, хоць язык адкусі, хоць бэркавец паперы з’еш. І разумны, як не мала хто з акцёраў, а і мала хто з пісьменнікаў. Мабыць, некаторыя і не вераць. А я веру, бо талент на незвычайныя здарэнні. Як і ў мяне. Трапіш, а пасля сам здзіўляешся.

І які талент увогуле. Расказаў чатыры голай праўды гісторыі, якія, каб запісаць так, як ён расказаў, - цаны б ім не было. Локці кусалі б усе нашы г… і нават тое, што выпіў крыху, лепей за іхнюю, на людзях, цвярозасць. Як шкада, што прападуць! З усім трагізмам, гумарам, чалавечнасцю. Праўду кажуць, што калі ўжо таленавіты, то нават дровы таленавіта сячэ, нават малюе – на ўсе рукі майстар. А так, мабыць, і трэба.


Калі не ўгавару яго, лайдака, прапалі для Беларусі чатыры навелы, якіх ніводная літаратура не нюхала”.

І Павел Дубашынскі ўзяўся пісаць. Яго навелы атрымліваліся не горш сыграных ім роляў. І навеліст – апавядальнік захапіў слухачоў радыё. Вось як ён піша, а затым чытае пра вёску Палялейкі, якая знаходзіцца на процілеглым беразе Дзісёнкі, за метраў 300 ад хаты дзяцінства). Тыя, каго гэта тычылася, як ён расказваў па радыё, слухалі, прыклаўшы вуха да радыёпрыёмніка і ганарыліся, што так трапна расказвае зямляк пра іх вёску. “Палялейкі здаваліся мне нейкай другой краінай, дзе жылі нейкія другія, прыгожыя людзі сярод гэтых пазалочаных сонцам ліп і дубоў, сярод таполяў, прысадзістых яблынь і стромкіх ігруш…Я ўглядаўся ў мужчын, і яны, асветленыя вечаровым сонцам, здаваліся веліканамі. Калі махалі косамі на прырэчным лужку…І прозвішчы ў іх былі Гардзяёнкі, Ляшкі, Лялекі…” 

Так было. На жаль. Пасля добраўпарадкавання, вёска страціла свой ранейшы выгляд. Няма тых цяністых дрэў, тых мужчын, што касілі лугі, апусцелі хаты без гаспадароў. Пазарастала ўзрэчча ў рост чалавека дзікай травою. Праўда, прозвішчы вяскоўцаў засталіся, як добры напамін.

А калі прачытаць абразок “Яблыня на дзедавай магіле”. Якія трапныя словы, якая замілаванасць прыгажосцю родных мясцін! Пасля добраўпарадкавання могілак, яблыні той няма, як і тых, хто садзіў, хто смакаваў плады першых восеньскіх яблыкаў. Завяршылася для іх восень жыцця. Так і для Паўла Дубашынскага. Што ж за прычына, якая прывяла да заканчэння жыцця знакамітага чалавека, нашага земляка. У 1990 годзе сям’я страшна абяднела. Дачка Ірына працавала ў літаратурным музеі Петруся Броўкі. Маці яе – артыстка тэатра юнага гледача.

У 1991 годзе ў артыста пачалася праблема з голасам. З’явіліся хрыпы. Так праяўлялася прамянёвая хвароба. І з 1992 года П.Дубашынскі стаў адзінокім артыстам. Калі было паляпшэнне здароўя ён шмат працаваў, любіў тэатр.

Прыгадваюць такі выпадак. У 1980 годзе Паўла пахваліла адна з зарубежных радыёстанцый і назвала лепшым дыктарам, які цудоўна валодае беларускай мовай. Пасля гэтага яго сталі запрашаць на радыё і тэлебачанне.


Аднойчы, пасля працяглага перапынку, рэжысёр Міхаіл Пташук запрасіў на здымкі фільма “В августе 44-го”, прапанаваў ролю генерала-астматыка. Сцэны былі сыграныя цудоўна, але Пташук выразаў усе кадры з удзелам Дубашынскага. Гэта быў удар для артыста. Прычына невядомая. Праз два гады сам Пташук загінуў і спытаць не было ўжо ў каго.

Ад усіх жыццёвых недарэчнасцяў у жонкі Дубашынскага атрымаўся сардэчны прыступ. Як прыгадвае дачка Ірына: “Я прыйшла да бацькі.Ён дастае свой чамадан, дзе захоўваліся выразкі з газет і часопісаў, граматы. “Гэта ўсё барахло. Нічога не захоўвай.” Напярэдадні свайго 70-годдзя, у артыста не было грошай, нават, каб адзначыць юбілей.


У тую злосную ноч Павел застаўся адзін у кватэры. Неспакойна стала на душы ў дачкі і яна сярод ночы паехала. У кватэры было не выключана святло, а ў ваннай ляжала бязжыццёвае цела бацькі.

З Купалаўскага тэатра ніхто не прыехаў, каб падтрымаць Ірыну. У тры гадзіны ночы з’явіўся судмедэксперт. Ён спытаў:”Няўжо ў гэтай галечы жыў народны артыст Павел Дубашынскі? “Так”- быў адказ. “Я лепш памёр бы, чым жыць у такой кватэры”.

Зноў жа са слоў дачкі Ірыны. “У чатыры гадзіны ночы прыехалі два салдаты. Яны ўзялі пакрывала, загарнулі цела і панеслі яго, стукаючы спіной аб ступені лесвіцы. Дайшлі да аўтамашыны, разгайдалі і закінулі ў кузаў, як мяшок з бульбаю”.


Планавалі пахаваць на Маскоўскіх могілках, а завезлі на Паўночныя. Выявілася, трэба было заплаціць 250 долараў, толькі пазней аб гэтым даведалася дачка.


Пасля смерці мужа, жонка зусім злягла і праз 5 гадоў памерла. Яшчэ праз тры месяцы памёр і сын Юрый.


Ірына, якую бацькі параднілі з тэатрам, марыла стаць артысткай. Але жыццё вызначыла сваю нялёгкую дарогу. Апорай усяму стаў сын.


Яна нарадзілася 16 жніўня 1966 года, жыве ў Мінску. Ірына Паўлаўна скончыла Мінскае культурна-асветніцкае вучылішча ў 1984 годзе і ў 1991 – Мінскі інстытут культуры. Працавала культарганізатарам у горадзе Маладзечна, метадыстам на гуманітарным факультэце ў Мінскім інстытуце сучасных ведаў, навуковым супрацоўнікам Літаратурнага музея імя П.Броўкі. Старалася пастаянна быць на выступленнях бацькі і маці ў тэатры.

Цяпер Ірына Паўлаўна – сястра міласэрнасці праваслаўнага сястрынства пры Свята- Елізавецінскім манастыры.

Ірына піша вершы. Яны друкаваліся ў газеце “Літаратура і мастацтва” і часопісе “Полымя”. А нядаўна Ірыну Дубашынскую прынялі ў Саюз пісьменнікаў Беларусі. Паэтка рыхтуе да выдання першую сваю кнігу.


У нейкай ступені Ірына дапамагла мне напісаць дадзены матэрыял.
Кацярына Сосна, ганаровы член Саюза пісьменнікаў Беларусі
